
15 იანვარს საქართველოს შრომის, ჯანმრთელობისა და სოციალური დაცვის მინისტრი ბატონი დავით სერგეენკო შეხვდა იაპონიის ელჩს საქართველოში ბატონ ტადაჰარუ უეჰარას.
მინისტრმა მადლობა გადაუხადა იაპონიის ელჩს თანამშრომლობისა და მხარდაჭერისთვის. მან აღნიშნა, რომ იაპონიის მთავრობის დახმარებით, საგრანტო პროექტის ფარგლებში, ქართულმა მხარემ მიიღო მაღალტექნოლოგიური სამედიცინო აპრატურა. ასევე, იაპონიის საერთაშორისო თანამშრომლობის სააგენტოს (JICA) ორგანიზებითა და ფინანსური მხარდაჭერით შრომის, ჯანმრთელობისა და სოციალური დაცვის სამინისტროს არაერთმა თანამშრომელმა მიიღო მონაწილეობა იაპონიაში, ჯანდაცვის მიმართულებით დაგეგმილ მოკლევადიან სასწავლო კურსებში.
შეხვედრის ფარგლებში იაპონიის ელჩმა აღნიშნა, რომ იაპონია იწყებს საყოველთაო ჯანდაცვის პროგრამის დანერგვას. მინისტრმა მზადყოფნა გამოთქვა, იაპონელ კოლეგებს გაუზიაროს გამოცდილება საყოველთაო ჯანდაცვის მიმართულებით. 
ელჩმა ასევე ისაუბრა იაპონიაში არსებულ ერთ-ერთ მთავარ და მზარდ პრობლემაზე - მოსახლეობის დაბერებაზე. აღნიშნული საკითხი იაპონიისთვის მთავარ პოლიტიკურ დღის წესრიგს წარმოადგენს. მინისტრმა აღნიშნა, რომ ეს საკითხი საქართველოსთვისაც პრობლემატურია და ამ მიმართულებით გამოცდილების გაზიარება ორმხრივად სასარგებლო იქნება.

მინისტრმა ასევე ისაუბრა მაღალი დონის კლინიკის შექმნის იდეაზე, რომელსაც ეყოლება თანამედროვე, მაღალკვალიფიციური მენეჯმენტი. მინისტრმა ინტესესი გამოხატა, ითანამშრომლოს დროებით მმართველ კომპანიასთან, რომელიც დაეხმარება ადგილობრივ მენეჯმენტს მართვაში და ხაზი გაუსვა ამ მიმართულებით იაპონიის მხარის ჩართულობასა და გამოცდილებას.

